
Primer tungkol sa Party-List System

Ang primer na ito ay ginawa para sa mga mahihirap na mamamayan ng Jala-Jala, Rizal upang lubusan nilang maintindihan ng konsepto ng party list tuwing Eleksyon.

Mga Layunin ng Primer

Pangkalahatang Layunin:  Upang mas konkretong maintindihan ng mga mahihirap na mamamayan ng Jala-Jala, Rizal ang konsepto ng sistemang Party List tuwing eleksyon.

Mga ispesipikong Layunin:

1) Bigyang kahulugan ang mga importanteng konsepto na may kaugnayan sa paksa ng sistemang Party List.

2) Maipaalam sa nais pagpaalaman ang mga mahahalagang detalye ukol sa paksang nabanggit.

3) Ipaliwanag ng husto ang mga mahahalagang detalye na naibigay.

4) Ipaalam at ipaliwanag ang mga isyu na sumasang-ayon o tumataliwas sa paksang nabanggit.

5) Magbigay ng pagsusuri sa paksang nabanggit.

6) Magbigay ng mga rekomendasyon upang lalong mapagbuti ang paksang nabanggit.

Talasalitaaan

1) Kongreso—ang kongresong tinutukoy dito ay ang mababang kapulungan.  Bagamat ang Senado at Kongreso ay parehong kongreso, sa primer na ito ang salitang Kongreso ay tumutukoy sa mababang kapulungan

2) Party List—isang mekanismo ng sectoral na representasyon sa eleksyon ng mga representante sa mababang kapulungan.  Ang boto ay batay as pangalan ng partido at ang pagkapanalo ay batay sa porsyento ng botong makukuha.

Mga Mahahalagang Impormasyon tungkol sa sistemang Party List

1) Bago pa man magkaroon ng sistemang party list, anung sistemang katulad nito ang umiiral na noon?


Noong maratipikahan ang saligang batas ng 1987, nagkaroon ng mga tinatawag na “sectoral representatives” sa Kongreso.  Ang mga ito ay pinipili ng Presidente ng Pilipinas at sila ang representante ng ilang mahahalagang sector sa lipunan tulad ng kababaihan, kabataan at mga manggagawa.

2) Ano ang batas na nagbigay-daan sa pagkakaroon ng sistemang party-list tuwing eleksyon?


Ang Republic Act 7941 o ang Party List Law ang batas na nagbigay-daan sa pagkakaroon ng sistemang party-list tuwing eleksyon.  Ang batas na ito ay pinagtibay noong 1995 at ang unang eleksyon para sa party list ay ginanap noong 1998.

3) Ano ang mga katangian ng grupong maaaring tumakbo sa ilalim ng sistemang ito?


Ayon sa Party List Law, ang mga nagnanais tumakbo sa ilalim ng party list ay maaring tumakbo bilang pambansa, panrelihiyon, sectoral na organisasyon o coalition ng mga partido basta ang mga sektor na kabilang dito ay ang mga sumusunod:  paggawa, pesante, mangingisda, mahihirap na taga-siyudad, mga katutubong komunidad, matatanda, may kapansanan, kababaihan, kabataan, mga beterano, manggagawa sa ibang bansa at mga propesyonal.

4) Sa anong mga pagkakataon maaaring ma-diskwalipika ang mga tumatakbong party list?


Ayon muli sa Party List Law, ito ang mga dahilan upang ma-diskwalipika ang tumatakbong partido:  

a) Kung ito’y isang organisasyon na pang-relihiyon

b) Kung ito’y mga layunin na hindi ayon sa batas o di kaya maghasik ng lagim

c) Kung ito’y isang organisasyon ng mga dayuhan

d) Kung ito’y tumatanggap ng suporta mula sa mga dayuhang grupo, dayuhang partido politikal o organisasyon bagamat tuwiran sa pamamagitan ng mga pinuno o miyembro ng tumatakbong partido o di-tuwiran sa pamamagitan ng mga third parties

e) Kung ito’y hindi sumusunod sa mga patakaran ukol sa eleksyon

f) Kung may mga kasinunalingan sa kanilang petisyon na tumakbo

g) Hindi na nagpapatuloy ng operasyon ng isang taon

h) Kung ito’y hindi kasama sa unang dalawang eleksyon sa party-list o hindi nakakuha ng dalawang porsyento ng mga boto sa unang dalawang eleksyong nilahukan nito 

5) Ano ang mga patakaran na dapat matugunan upang maging representante ng party list sa Kongreso?


Ang mga nominante ng mga partidong tumatakbo sa ilalim ng sistemang party-list ay isang natural na mamamayan ng Pilipinas, isang rehistradong botante at naninirahan sa Pilipinas ng may isang taon sa araw bago ang araw ng eleksyon, nakakabasa at nakakasulat, isang tunay na miyembro ng organisasyon na nais niyang irepresenta at may edad na 25 pataas.

6) Paano nakakakuha ng representante sa Kongreso ang mga tumatakbong partido?


Nakakakuha ng representante sa Kongreso ang mga partido kapag sila ay nakakakuha ng dalawang porsyento ng mga boto mula sa lahat ng boto para sa party list.  Ang isang partido ay maaari lamang magkaroon ng pinakamahigit na tatlong representante.

7) Gaano kahaba ang termino ng mga nanalong party list?


Ang mga nagwaging partido ay ipinoproklama ng Commission on Elections at may termino ng tatlong taon na magsisimula sa ika-30 ng Hunyo matapos ang eleksyon.  Walang representante ang maaaring magsilibi ng mahigit sa tatlong magkakaksunod na termino.

8) Ilan ang mga representante ng party-list sa Kongreso?


Ang mga representante ng Party List ay hindi hihigit sa dalawampung porsyento ng kabuuang bilang mga mambabatas sa Kongreso

Mga isyu pabor sa sistemang Party List

Mula nang unang nagkaroon ng eleksyon ng Party List noong 1998, ito ang sinasabing magbabago sa sistema ng politika hindi lamang sa loob ng Mababang Kapulungan (o Kongreso) kundi sa buong sistemang politikal ng Pilipinas ngayon.

Dahil ang ibinoboto sa sistemang ito ay ang mismong partido at hindi mga personalidad, ang boto ng isang rehistradong botante ay maaari niyang ibigay sa partidong makakasagot sa kanyang mga interes at hindi doon sa pinakasikat na kandidato.  Kung baga, ang mga representanteng ito ang magbibigay ng boses sa mga ordinaryong mamamayan sa Kongreso.

Ito rin ang sinasabing makakapagpabago ng tradisyonal na politika sa Pilipinas dahil sa ilalim ng sistemang ito, kailangang malinaw ang pagkakaiba-iba ng mga layunin, prinsipyo at plataporma ng mga tumatakbong partido hindi tulad ng tradisyonal na politika na kung saan tila pare-pareho ang inihahain na plataporma ng mga tumatakbong politiko.

Ito rin umano ang magbibigay daan upang mapagtibay ang mga nakasanayan nang mga politikal na partido sa Pilipinas.  Sa sistemang party-list, ang mga miyembro ng bawat partido ay nabubuklod dahil sa kanilang mga parehong interes at layunin.  Sa kabilang dako, ang mga tradisyonal na politiko ay madalas nagpapalipat-lipat ng partido depende kung sino ang partido na may sikat o malalakas na kandidato.

Dahil din sa ispesipiko ang malinaw na layunin ng mga partidong ito, mas madaling malaman kung sino ang mga taong matutulungan o pagsisilbihan nito.  Sa sistema ng mga mambabatas na inihahalal ng bawat distrito, kailangan niyang tugunan ang iba’t ibang problema ng kanyang mga nasasakupan gaano man ito kaiba sa ilan pang mga hinaing.  Sa sistemang party list, mas madaling malaman ng isang mamamayan ang partidong dapat niyang lapitan upang siya’y matulungan.  Kung ang problema ay tungkol sa karapatan ng mga babae, ikaw ay magtutungo sa mga grupong may kaugnay na layunin.

Dahil din sa mga partidong ito, nagiging mas malaliman ang diskusyong ukol sa mga ipinapanukalang batas.  Madaling makatutugon ang mga partidong ito kung sila ay pabor o hindi sa mga panukalang ito.  Mas madali ring makukuha ang pulso ng mga mamamayan na inirerepresenta ng mga partidong ito.

Isa ring magandang bagay ukol sa sistemang party list ay ang paraan upang makakuha ng puwang ang mga partidong ito.  Hindi naman kailangan na manalo tulad sa tradisyonal na politika, ang kailangan lang ay makakuha ka ng dalawang porsyento ng lahat ng boto para sa party list.  Ngunit, mas maraming boto ay nangangahulugang mas maraming puwang sa Kongreso.

Mga isyu laban sa sistemang Party List

Sa pitong taon ng pagkakaroon ng sistemang party list sa Pilipinas, inulan na ito ng maraming batikos.  Ang ilan dito ay napatunayan na, ang ilan pa ay pinagdidiskusyunan pa.

Isa na sa mga batikos na ito ay ang sinabi ni National Security Adviser Norberto Gonzales na ang ilan sa mga partidong ito ay pinagkukunan ng pondo ng New People’s Army at ng Communist Party of the Philippines.  Ito ay hindi pa napapatunayan hanggang sa ngayon.

Sa kabilang dako, ang mga party list na ito ay maaring gamitin ng mga tradisyonal na politiko o nang mga hindi kabilang sa mga marginalized groups na nagnanais magkaroon ng puwesto sa Kongreso.  Sa kaso ng party list na Mamamayang Ayaw sa Droga (MAD) noong 2001, binawi ng Commission on Elections ang kanilang pagkapanalo dahil sa pagtanggap nito ng pondo mula sa pamahalaan.

Isa rin negatibong epekto ng sistemang ito ay ang pagkakaroon ng sobrang daming kandidato sa party list.  Dahil maraming marginalized sectors sa Pilipinas, ang marami sa kanila ay hindi nakakakuha ng dalawang porsyento ng mga boto at dahil dito, sila ay tuluyan nang nakakalimutan ng mga distriko at sectoral na mambabatas.

Malaki ang papel ng porsyento ng mga representanteng sektoral sa pangyayaring ganito.  Ang dalawampung porsyentong nakalaan para sa kanila ay maliit pa rin. Tila nalugmok pa sa sobrang pagka-minorya ang mga grupong minorya na ito.  Kung may panukala na hindi sila sang-ayon, maari pa rin silang matalo dahil kakaunti ang kanilang boto.

Sa kabilang dako naman, ang pagkakaroon ng maraming boses sa loob ng Kongreso ay may masamang epekto din.  Dahil dito, maaaring matagalan ang pag-pasa ng mga batas dahil mas marami ang maaring tumutol sa mga panukalang ito.

At dahil sa napakaraming iba’t ibang interes na ito, mahirap talagang piliin kung kanino dapat mapunta ang iisang boto ng bawat botante para sa party list.  Napakaraming interes ng mga mamamayan at ang mga ito’y matutugunan ng maraming grupo.  Kailangang pag-isipang mabuti ang iisang boto ngunit kung pantay-pantay ang mga interes mo sa mga ito, mahirap timbangin ang sitwasyon.

Pagsusuri

Sa nakikita ko, ang mga problemang dulot ng sistemang party-list ay dahil sa isang mahalagang bagay:  sapat na impormasyon ukol sa sistemang party list.

Hindi naipalam ng husto ng Commission on Elections (COMELEC) sa mga botante ang tungkol sa sistemang ito.  Kung ating babalikan noong 1998, isa sa mga party list na may malaking porsyento ng mga boto ay ang Abanse! Pinay, isang grupo na nagsusulong sa mga karapatan ng mga kababaihan dahil ito ang party list na una sa listahan ng mga kandidatong partido.  Dahil sa kakulangan ng kaalaman ng mga botante noon, isinusulat na lamang nila ang unang pangalan ng partidong nakita nila.

Dahil sa kawalan ng impormasyon, hindi pa lubos maisip ng mga mamamayan ang kahalagahan ng sistemang ito.  Dahil ang isinusulong ng mga representante ng mga partidong ito ay ang kanilang mga layunin at hindi ang pansariling interes, ito marahil ang pagsisimula ng matatag na sistema ng mga partidong politikal sa Pilipinas.

Ito ang dapat pagtuunan ng pansin ng Commission on Elections.  Sa kabilang dako, dapat maging bukas ang isip ng mga botante ukol sa paksang ito.  Sa aking nakikita, nakatali pa rin tayo sa konsepto ng eleksyon ng mga personalidad.  Kung baga, hindi natin pinahahalagahan ang mga isyu na hindi naman pinahahalagahan ng nakararami.


Mga Rekomendasyon

Unang-una sa aking mga rekomendasyon ay ang malawakan at konkretong pagpapaliwanag tungkol sa isyung ito.  Ito ay hindi lamang dapat ginagawa mga ilang buwan bago ang eleksyon.  Mas maigi kung ito ay sinisimulan nang ipaalam sa publiko isang taon bago ang eleksyon upang lalong maintindihan ng mga botante ang konsepto ng party list.  Mainam din na ibalik ng COMELEC ang “COMELEC Hour” bilang isang paraan upang ipaalam ng husto ang konsepto ng party list.  Sa nakikita ko, ang pagpapaalam sa mga tao tungkol sa sistema ng party list ay tulad na rin sa palagiang pagpapa-alala sa atin na maging matalino sa ating pagboto.

Isa mungkahing aking nais sabihin ay ang pagkakaroon ng mas maraming puwang para sa representante ng mga partidong ito.  Ang dalawampung porsyento ay sobrang kaunti na bagaman nakakapagbigay sila ng sentimiento nila at nang kanilang mga inirerepresenta, natatalo pa rin sila pagdating sa botohan.  Sa iba pang dahilan, ang pagdadagdag ng ilang puwang para sa mga representanteng ito ay maaaring magdulot ng mas marami pang partido na magkakaroon ng representante.

Mabuti rin na magpalabas ang COMELEC sa mga pahayagan ng mga opisyal na kandidato sa sistemang party list.  Hindi lamang dapat pangalan ng partido ang nandito kundi pati na rin ang mga layunin ng partido at ang mga representante nito kung ito’y makakakuha ng dalawang porsyento sa mga boto o higit pa. 

